
ҚАЗАҚ ЗЕРГЕРЛІК БҰЙЫМДАРЫНЫҢ 
 КӨРКЕМДІК ЕРЕКШЕЛІКТЕРІ

Қыз-келіншектерге әшекей жасау – зергерлердің негізгі жұмысы. Ұста зергерлік бұйымдарды асықпай, жетесіне жеткізіп, тапсырыс берушінің қалауын, өзінің жанын тебіренткен дүниелерді және сол тұста нақты адамдарға қажет ақпаратты едәуір мөлшерде сол бір алақандай бұйымдарға сыйғызуға жанын салған. Дәстүрлі зергерлік бұйымдардың таңдаулы нұсқаларының ерекше тартымдылығының сыры осында жатыр. Қазақ зергерлері әйел әшекейлерін жасап, оларды жасалу және көркемдік ерекшеліктеріне қарай бірнеше топтарға, түрлерге бөлген. Сол әшекейлердің ең бастыларына жеке-жеке тоқталып өткенді жөн көрдім. 
Әйел әшекейінің ең қымбаты, ұзатылатын қыздың үйінен киіп шығатын бас киімі-сәукеле. Оның негізін ақ киізден биік конус тәрізді етіп жасайды. Сыртын қызыл шұға немесе қамқамен тыстап, алтыннан, күмістен, әр түрлі асыл тастардан, түсті шынылардан әшекейлер тағып, құндызбен жиектеледі. Сәукеленің жалпы кескінінің, жасалу жолдарының біркелкілігін қолда бар деректер дәлелдейді. Негізгі айырмашылығы-олардың әшекейленуінде.
Мойынға және көкірекке тағатын әшекейлер тобы екі топшаға бөлінеді: мойынға арналған және көкірекше бұйымдар. Әшекейлердің ішіндегі көлемділігімен де, бедер байлығымен де ерекше көзге түсетіні – мойынға тағатын әшекейлік бұйымдар. Мойынға арналған әшекейлердің өзі екі топқа бөлінеді: металл бұйымдар және маталық негіздегі заттар. Металл бұйымдарға тамақалқа және тамақша жатқызылады. Тамақалқа – мойынды жауып тұратын, артқы жағы тоқыма баумен байланатын, тастардан құралған әшекей. Тамақша-аты айтып тұрғандай, қыздардың мойын әшекейлерінің бірі, бұйымның артқы жағы тоқыма баумен байланатын, тікбұрышты түрдегі топсалы ілгектен құралды. Әшекейдің шеттеріне әр түрлі салпыншақтар тағылды. Мойынға арналған маталық негізден жасалған әшекейлер тікжаға және тамақша деп бөлінеді. Тікжаға – күміс әшекейлермен, тиындармен нақышталған кесте тігетін жіппен тігілген, ұзын бархат жаға, әсіресе, Батыс Қазақстанда көп қолданылды [1, 102-б.]. Тамақша – күміс торы бар және шетіне маржан тастар тағылған, моншақтармен, тиындармен қапталған матадан жасалған әшекей [2, 3-б.]. Алқалар да металдық және тастардан жасалған деп екіге бөлінді. Металдық алқаларға өңіржиек пен алқалардың үш түрі жатқызылады. Өзіндік құрылымымен, әшекейлеу тәсілдерімен ерекше назар аударатын бұйым - өңіржиек. Ол көбіне геометриялық пішіні біркелкі, бір-бірімен тіркескен жалпақша бөлшектерден жасалады. Бұйым тікбұрышты, бесбұрышты, жұмыр, тік төртбұрышты, жапырақша пішіндегі тақта, алақан сияқты ірі пластиналардан құралып, шынжырмен немесе ілгекті әдіспен байланысады. Бұйымды қолдану ареалы Батыс Қазақстан, Шығыс Арал маңы болды [2, 3-б.]. 
Екі қатар шынжырдан тұратын алқа қос алқа деп аталады. Моншақты алқа – янтарь, меруерт, маржан, інжу, шыны моншақтар қатарынан тұратын алқаның жалпы атауы. Алқалардың бұл түрі Оңтүстікте басым болды, сондай-ақ Солтүстік, Орталық, Шығыста да қолданыста болды, Батыс Қазақстаннан да кездескен екен [1, 104-б.]. 
Tұмарша–мойынға тағып жүретін әшекейдің бірі. Оны шебер зергерлер күмістен не бұрыштап, не жұмыр түтікше тәріздендіріп жасайды және мойынға іліп жүретін әсем шынжыр бау тағады [2, 4-б.]. Бұйым Оңтүстік Қазақстан аймағында басым болды, Орталық, Шығыс Қазақстаннан да кездескен. Олар тек сән үшін ғана емес, пәле-жаладан сақтау үшін де қажет деп есептелінген. Олардың ішкі жағы тегіс болады да, оған әдетте қағазға жазылған дұға, теңіз немесе өзен ұлулары, үкі қауырсыны, киесі бар деп есептелетін қой мен түйе жүні салынады [1, 105-106-б.]. Үш мүше тұмарша – екі үшбұрышты пластиналары бар шынжыр арқылы байланысқан үшбұрышты тұмар. Үш мүше тұмаршаға алтын жалатылады да, шет-шетіне көгілдір перезе тастары тізіледі. Ортасына қарайтылып, ою-өрнек салынады. Осындай бұйымдар алқа атауымен Оңтүстік Қазақстан аймағында болған [1, 106-б.]. Бұған қоса тұмаршаның сылдырауық салпыншақтары бар ұзын шынжырлы бойтұмар да біршама сәнді. Бұл да зергердің шеберлігіне қарай, күмістен жасалып, түрлі ою-өрнектер бедерленіп, алтын да жалатылады. Көзтана қылып асыл тастар да салынады [3, 122-б.]. Бойтұмар екі немесе үш бөліктен, яғни, шынжырмен не монолитпен байланысқан құбырлы және үшбұрышты пішіндерден тұрады. Бұйым Батыс, Оңтүстік аймақтарда басым болды [4, 6-б.].                           
Қолға арналған әшекейлер тобы үш категорияға бөлінеді: білезіктер, жүзіктер мен сақиналар [2, 4-б.]. Әйелдерге арналған әшекейдің ең көбі – білезік. Білезік көбінесе күмістен, кейде таза алтыннан да жасалды. Тек күмістен соғылған білезіктердің өзі Қазақстанның әр өңірінде әр түрлі болады. Жергілікті өзгешіліктер оның жасалу, әшекейлеу тәсілінен де, көлемінен де, сыртқы пішінінен де байқалады. Мысалы, Қазақстанның шығыс, оңтүстік-шығыс аудандарына, негізінен, жұмырланып және төрт қырланып соғылатын білезіктер тән болса, Солтүстік және Орталық Қазақстанға жұқартыла соғылған жіңішке білезіктер тән, оңтүстік өңіріне құйма сом білезіктер, ал батыс пен оңтүстік-шығысқа өте көлемді, сырты алтынмен буланатын көзді білезіктер тән. [5, 182-б.]. Білезіктерді үш топқа бөліп қарастыруға болады, олар: монолитті (ұштары иілген және иілмеген), байланысатын бөлігі жартылай қозғалмалы және қозғалмалы білезіктер. Ал монолитті білезіктерді екі үлкен топқа: жалпақ және көлемді деп топтауға болады. Көлемді білезіктерге жұмыр, жыланбас, қобы (қолқа, шұжық), бұрама білезіктер жатады. Ал жалпақ білезіктерге кавказ, көзді, сақиналы, шынжырлы, екіқабатты, топсалы, құйма, бес білезіктері жатады [6, 48-б.]. Өзі жалпақ, ал оған шынжыршамен жалғанған бес жүзігі бар білезік бес білезік деп аталады [5, 183-б.]. Білезіктердің тұтас және құрамды бөліктерден тұратын түрлері де бар. Екі-үш бөлшектен құралған, ашпалы-жаппалы түрін қақпақ білезік деп атайды. Сырт бейнесіне, өрнек түріне, бір елге тән мәнеріне, орнатылған көздерінің санына қарай әр жерде әр түрлі аталатын білезіктер көп. Білезіктер, негізінде, әйелдерге тән. Бойжеткен қыз сүйген жігітіне ұнатқандығының белгісі ретінде жүзігін, білезігін сыйлайтын болған [1, 98-б.].
Қазақ зергерлерінің өте көп жасайтын әшекейлерінің бірі - әйелдерге арналатын әр түрлі сақина мен жүзіктер [3, 124-б.]. Жүзік – жалпы халықтар үшін махаббат символы саналатын киелі дүние. Бүгінгі отау тіккен екі жастың бір-біріне жүзік сыйлауы да сол ата дәстүрден келе жатқан рәсім. Саусаққа киетін әшекейлерді екі категорияға бөлуге болады: кеңейтілген жүзіктер мен жалпақтығы мен көлемдігінің әр түрлілігімен ерекшеленетін сақиналар. Жүзіктер де көлемді және жалпақ түрлерге бөлінеді екен [5, 183-б.]. Сақина мен балдақты жүзік деп те атаған. Сақинаны, көбінесе, күмістен, кейде алтыннан жасатады. Сақинаның жасалуы жүзікке қарағанда оңай. Өйткені, оның сыртына шапқымен шеку, бізбен безеу тәсілдерімен орындалатын қарапайым ою-өрнектерден басқа ештеңе жүргізілмейді, кейде тіпті, ешбір ою-өрнексіз жасалатындары да аз емес. Нақышты қолдану техникасына және жасалған материалына байланысты жүзіктердің атаулары өзгеріп отырған: кавказ сақина, жез сақина, тасты сақина және тағы басқалар. [6, 44-б.]. Құс тұмсық жүзікті қыздар ғана тағады. Ол қанатты құстай еркін, басы бос дегеннің белгісі [2, 5-б.]. Қазақстанның батысы мен оңтүстік-батысында құдағи жүзік деп аталатын өте көлемді және аса сәнді жүзік жасалады. Мұның бауырында екі саусаққа бірдей кигізетіндей қосарланған екі сақинасы болады. Ал, жүзік беті көлемді келеді. Сонымен бірге асыл тас, түсті шыныға қоса, міндетті түрде, алтындалып әсемделеді. Мұның құдағи жүзік аталу себебі бар. Әдетте, оны ұзатылған қыздың енесіне, яғни, құдағиға бір жылдан соң тарту ету үшін арнайы жасатады. [4, 7-б.]. Жүзіктің Қазақстанның бар облыстарында дерлік кең тараған түрінің бірі – құсмұрын жүзік. Құстың суреті қолөнер туындыларында өте жиі ұшырасады. Құс ежелден-ақ еркіндік пен бақыт, қайырымдылық пен бейбіт өмір белгісі іспетті. Ал балдақ деп көзі жоқ, бірыңғайын айтады. Ертерек кезде еркектер көбінесе балдақ салады екен. Балдақтарды түрлерге бөліп атамайды, тек алтын балдақ, күміс балдақ деп атайды [2, 5-б.]. 
Үнемі тағып жүретін әшекейдің бірі сырға болып табылады. Сырғаның әр түрлі үлгідегі түрлері мен нұсқалары өте көп. Сырғаның, әсіресе, өрнекті жалпақ түрлері кең тараған. Сырғалар да жалпақ және көлемді болып бөлінеді. Өз кезегінде, жалпақ сырғалар да түршелерге жіктеледі: дөңгелек тұрпатты (пластиналы және жүзікті нұсқалары) сырғалар, жасалу сипаты бойынша селдір, сымды және пластиналы нұсқаларына бөлінетін күрделі тұрпатты сырғалар. Жалпақ сырғалар – жүрек, айбалта, алқа, дулыға, жапырақ, найза, үшбұрышты, ромб түріндегі бірбөлшекті, екібөлшекті және үшбөлшекті пластиналы сырғалар. Көлемді сырғалар болса, екі түршеге бөлінеді: салпыншақсыз және салпыншақты сырғалар. Шар үлгісіндегі немесе ұзын салпыншақ болып келетін күмбез сырға, қозалы сырға, төлме төбе сырға да кезінде кең тараған [1, 96-б.]. 
Шашқа арналған әшекейлердің үш түрге жіктеледі: шаштың ұшына тағылатын, шаштың түбіріне тағылатын және матамен тысталған шаш бұйымдары. Біріншісіне шаштеңге, меруерт шолпы, шолпыширатпа шолпылар жатқызылады. Шолпы мен шаш теңге бұрымның ұшына ілінеді. Бұлар көбіне қос тоғыз теңгенің тізбегінен құралады. Теңгелер бір-біріне жоғарыдан төмен қарай жалғанады. Шолпы - әйел әшекейлерінің ішінде сәнді әрі күрделілерінің бірі. Қазақ арасында оның түрлері өте көп. Шолпыны сән-әшекей ретінде, сондай-ақ оның салмағының әсерінен шаш ұзын болып өседі деп таққан [1, 99-б.]. Кейде ақша теңгелерін өзара үзбелеп, алақан жасап, олардың бұтақталған теңгелер тізбегінің бауларына меруерт, маржан, жарқырауық тастар өткізіп те шолпы жасайды. Меруерт шолпылар дөңгелек немесе гүл пішініндегі меруерт айылбастардан (тігінен әр түрлі композициялық ретпен тұратын) құралады. Осындай бұйымдар Орталық, Шығыс Қазақстанда болған, сондай-ақ Солтүстік пен Оңтүстік Қазақстанда да кездеседі. Ширатпалы шолпылар түйіршік таспен сәйкестенетін селдір өрнектеу техникасымен жасалған медальондардан құралады. Екінші түрге үзбелі шашбау, шаштүлек, шашкерме жатады.  Шашбау бір-біріне сым үзбелер арқылы жалғасатын, ортасына асыл тастардан көз қондырылған теңгелердің тізбегінен тұрады. Мұнда салпыншақтар біріне-бірі төгіліп, шылдырлап, сыңғырлап, сүйкімді дыбыстар шығарып тұрады. Сондықтан қазақта «сыңғырлаған күлкісіне сылдыраған шолпысы үн қосар» деген қанатты сөз де бар [2, 5-б.]. 
Шекелік, аты айтып тұрғандай, сәукеленің немесе үкілі қасабаның төменгі жиегінен екі жақ шеке тұсқа тағылатын сәндік бұйым. Ол көбінесе сән-салтанаттар мен той-томалақтарға тағылады. Негізі күмістен жасалып, маржан, ақық, көзтана сынды әшекейлермен безендірілген шекеліктің ұлттық киім киген аруларымызға ерекше сән-салтанат пен көрік берері даусыз. Қазақстанның Оңтүстігі мен Батысында басқа киетін шекелік кең тараған [5, 185-б.]. Жалпы, шашқап, шолпы, шашбау, алқа, өңір сияқтылар бой түзеу бұйымдар болуымен қатар, шашты күнге күйіп-сынудан, шаң-тозаңнан сақтау үшін де өте қолайлы. 
Ендігі бір зергерлік өнер туындылары – белбеулік әшекейлер. Жалпы, белбеулік әшекейлер екі категорияға бөлінеді: белбеулер және қамзолға арналған қапсырмалар. 
Қапсырма – түймесіз киілетін қамзол, шапан сияқты ұлттық киімдердің қос өңірін қапсыру үшін жасалған сәндік бұйым. Әсіресе, қамзолдың сыртынан әйел адамға белдік буынып жату ерсілеу көрінер еді. Оның үстіне қапсырма осындай үлкен қызмет атқаруымен қатар, ұлттық киім ансамблінің бір әсемдік бөлшегі ретінде әрін кіргізетін болған. Үшіншіден, адамның өңірін далаңдатпай, жинақы жүруіне көмегін тигізеді [3, 126-б.]. Әшекейлі қаңылтыр жапсырмасы көркемдеп өрнектелгендіктен, белдіктер де зергерлік өнер туындыларының қатарына кіреді. Археологиялық материалдарға салпыншақты әшекейлі былғары белдіктер сақ дәуірінен бері кең тараған, және жалпы ертедегі ортағасырдан кейінгі орта ғасыр дәуіріне дейін Еуразияны мекендеген барлық көшпелі халықтарда кездеседі [5, 186-б.].
Белбеулерді де ширатпа, белбеу, күміс белбеу, датқалық белбеу, кемер (шытыралы), кісе белбеулер деп бөлген. Ширатпалы белбеу - ілгекті-сақиналы немесе топсалы әдістермен байланысқан тастар орнатылған, күрделі пішіндегі селдір түйіннен жасалған белбеу. Күміс белбеу топсалы әдіспен байланысқан тік төртбұрышты, тік бұрышты, айылбастардан тұратын белбеу болып табылды. Датқалық белбеу – ескі үлгіні көрсететін, күміс, алтын сымдардан өрілген белбеу [6, 17-б.]. Кісе жасы келген еркектерге арналып жасалады. Оны әдетте сырт киімнің сыртынан буынады. Күміс белдік, кемер белбеу кербез жігіттер мен қыз-келіншектерге тән болса, күміс кісе, әдемі дәндәкулер салихалы қарттарға, сапар кезгіш батырларға тән. 
Атап айтқанда, түрлі-түсті сәнді түйреуіштер мен қаптырғыштар, түймелер мен қаптырмалар, асыл тасты тұмарлар мен зергерлік бұйымдар, тіс шұқығыштар мен шаш тұтқыштар, тағы басқа толып жатқан киімге сәндік үшін тағылатын заттар әшекейлер шоғырын толықтырып, киім-кешектердің эстетикалық тартымдылығын арттыра түседі. Сонымен қатар, әсерлік қуаты мол, түрі мен өрнегінің айқын үйлесімімен ерекшеленетін қазақ әшекейлері бұрын-соңды өткен талантты зергерлердің айшықты мұрасы, әрі ұлттық мәдениеттің асыл қазынасы болып табылады.

